
അഘഘ്നൻ - കൃഷ്ണൻ (അഘനെ കൊന്നവൻ)

അഘമർഷണസൂക്തം - ഋഗ്വേദത്തിലെ ഒരു ഗീതം. വെള്ളത്തിൽ നിന്നു മൂന്നു പ്രാവശ്യം ഈ സൂക്തം ഉച്ചരിച്ചാൽ സർവ്വപാപവും നശിച്ചു പോകും.

അഘോരൻ - അഘോരരൂപൻ, ശിവൻ.

അങ്കാളമ്മൻ - ശിവന്റെ പുത്രനായ വീരഭദ്രന്റെ ഭാര്യ. ഒരു ഇടത്തെ കയ്യിലുള്ള ഒരു പാശം കൊണ്ട് മരിക്കുന്നവരുടെ ആത്മാക്കളെ വലിച്ചെടുക്കുന്നു.

അംഗപ്രദക്ഷിണം - തേരിന്റെ പിന്നാലെ ക്ഷേത്രത്തിനു ചുറ്റും ഉരുണ്ട് പ്രദക്ഷിണം വെകക്കുക. ഒരു നേർച്ച.

അംഗാധിപൻ - അംഗരാജാവു, കർണ്ണൻ,

അംഗാരവർണ്ണൻ - ഗന്ധർവരാജാവായ ചിത്രരഥന്റെ ഒരു പേരു്. കുന്തി തന്റെ പുത്രന്മാരോടുകൂടി കപടവേഷം ധരിച്ചു പാഞ്ചാലദേശത്തിലേക്കു പോകുമ്പോൾ അംഗാരവർണ്ണൻ അവരെക്കണ്ടു എവിടെപ്പോകന്നു എന്നു ചോദിക്കയും പറയാത്ത പക്ഷം യുദ്ധം ചെയ്യണമെന്നു പറകയും ചെയ്തപ്പോൾ, അർജ്ജുനൻ യുദ്ധം ചെയ്വാനായി പുറപ്പെട്ടു. അർജ്ജുനന്റെ
യുദ്ധസാമർത്ഥ്യം കണ്ടിട്ടു അംഗാരവർണ്ണൻ അവനു ചാക്ഷുഷി എന്ന മന്ത്രം ഉപദേശിക്കയും അഗ്നിശിരാസ്ത്രം എന്ന മന്ത്രം അതിനു പകരം അർജ്ജുനനോടു പഠിക്കയും ചെയ്തു.
ഇങ്ങനെ പാണ്ഡവരുടെ ഒരു സഖാവായി തീർന്നു

അംഗിരൻ_അംഗിരസ് - ഒരു പ്രജാപതിയും മഹർഷിയും, ബ്രഹ്മാവിന്റെ വായിൽ നിന്നുത്ഭവിച്ചു എന്നും, ആഗ്നേയിയിൽ ഉരുവിന്റെ പുത്രനാണെന്നും, അഗ്നിയുടെ പുത്രനാണെന്നും, അഗ്നിയുടെ പിതാവാണെന്നും, ബൃഹസ്പതിയാണെന്നും, ബൃഹസ്പതിയുടെ പിതാവാണെന്നും, വരുണന്റെ യാഗത്തിൽനിന്നുണ്ടായി എന്നും പല കഥകളുണ്ട്. അംഗിരസ്സിനു സ്മൃതി, ശ്രദ്ധാ, സ്വധാ, സതി എന്നി നാലു ഭാര്യമായുണ്ടായിരുന്നു.

